
DIAGNOSTIKO EBALUAZIOARI BURUZ HEZKUNTZA SAILBURUORDEAK EAEko IKASTETXEEI EGITEN DIEN JAKINARAZPENA. 
Zuzendari jn./and. hori:

Hurrengo egunetan argitara emango da EHAAn Euskal Autonomia Erkidegoko ikastetxeetan diagnostiko-ebaluazioaren prozesua arautzen duen Hezkuntza, Unibertsitate eta Ikerketa sailburuaren agindua, Hezkuntzaren Lege Organikoak (LOEk) eta 175/2007 Dekretuak, EAEn Oinarrizko Hezkuntzaren curriculuma ezartzen duenak, xedatutakoaren arabera.

Idazki honen bidez Hezkuntza, Unibertsitate eta Ikerketa Saila ebaluazio mota honetan interesatuta dagoela jakinarazi nahi dizut. Izan ere, hezkuntza-sistemaren funtzionamenduari buruzko diagnostiko orokorra egin nahi du ebaluazio mota horrek eta, oraingo kasuan, Lehen Hezkuntzako 4. kurtsoko eta Derrigorrezko Bigarren Hezkuntzako 2. kurtsoko gure ikasleek duten mailari buruzkoa, irakatsi eta ikasteko prozesuaren funtsezko osagaiak diren oinarrizko gaitasunei dagokion diagnostikoa, hain zuzen.

Aipatutako aginduaren arabera, zortzi hauek dira ebaluatu beharreko gaitasunak:

a) Zientzia-, teknologia- eta osasun-kulturarako gaitasuna

b) Ikasten ikasteko gaitasuna

c) Matematikarako gaitasuna 
d) Hizkuntza-komunikaziorako gaitasuna

e) Informazioa tratatzeko eta teknologia digitala erabiltzeko gaitasuna 
f) Gizarterako- eta herritartasunerako gaitasuna.

g) Giza eta arte-kulturarako gaitasuna..

h) Norberaren autonomiarako eta ekimenerako gaitasuna.

Gaitasun horiek era progresiboan ebaluatuko dira. Horregatik, a), c) eta d) gaitasunak besterik ez dira 2008/2009 ikasturte honetan ebaluatuko eta horien artean Hizkuntza-komunikazioarenak hemengo bi hizkuntza ofizialak, euskara eta gaztelania hartuko ditu kontuan. Hurrengo ikasturteetan beste gaitasunen ebaluazioak egingo dira. 

Hezkuntzaren kalitatea eta zuzentasuna hobetzeko lagungarri izango diren plan edo neurriak proposatu ahal izateko asmoz, kurtso horietako ikasleen diagnostiko esanguratsu bat eduki nahi da eskuartean. Diagnostiko hori eskuratzeko, ikastetxeak bere ebaluazio prozesuetan ekoiztutako emaitzez gain, orain egingo den kanpoko diagnostiko-ebaluazio honen bidez emaitza gehigarri lagungarriak bildu nahi dira.

Ebaluazio hau ez da irakasleek irakatsi eta ikasteko prozesuaren barruan egiten dutenaren ordezkoa baina, zalantzarik gabe, informazio osagarri bat ematen du, ikasleen ikasteko prozesuak eta irakasleen irakaskuntza-praktika hobetzeko, eragina eduki ahal duena.

Hezkuntza Sailburuordetza honetako hainbat zerbitzuk, hala nola, Irakaskuntza Sistema Ebaluatzeko eta Ikertzeko Erakundeak (ISEI), Hezkuntza Ikuskaritzak, Hezkuntza Berriztapeneko Zuzendaritzak Berritzeguneetako pertsonalaren bidez, eta Lehen eta Derrigorrezko Bigarren Hezkuntzako ikasleak dituzten ikastetxeek, parte hartuko dute diagnostiko-ebaluazio honetan.

Arrazoi honengatik, zure ikastetxeko ikuskaria berehala jarriko dela zurekin harremanetan jakinarazten dizut, zure ikastetxean egingo den diagnostiko-ebaluazioa koordinatzeko taldeko kideen zerrenda eskatzeko. Izan ere, eta ebaluatzeko prozesu hau arautzen duen aginduak xedatutakoaren arabera, zuzendariak, ikasketa-buruak eta Lehen Hezkuntzako 4.eko eta DBHko 2.eko tutore batek osatu beharko dute, gutxienez, talde hori, kurtso horietako tutore guztiak koordinatzeko talde horretako kide izatea gustatuko litzaigukeen arren.

Geroago, zure ikastetxeko ikuskariak bilera batera deituko ditu koordinazio-talde horretako kideak eta Berritzeguneko aholkularia. Bilera honek diagnostiko-ebaluazioari lotutako guztiari eta, bai koordinazio-taldeak, bai Hezkuntza Ikuskaritzako eta Berritzeguneko pertsonalak, aurrera eraman beharreko lanei buruz informazio ematea du helburu.

Lan konplexua dugula dakigun arren, parte hartzen dugun guztioi ikasteko aukera eskainiko digu. Horregatik, zure eta zuzentzen duzun ikastetxearen laguntza eskatzen dut, guztion artean irakatsi eta ikasteko prozesua hobetzen laguntzeko eta helburu komuna, hots, ikastetxeen funtzionamendua eta, ondorioz, hezkuntzaren kalitatea hobetzea, lortzeko.

